
JAVNA USTANOVA  DOM ZDRAVLJA KANTONA SARAJEVO  
CENTAR ZA NASTAVNU I NAUČNO-ISTRAŽIVAČKU DJELATNOST  
 

Vrazova 11, 71 000 Sarajevo 
Tel. +387 33 292 671 
E-mail: nnid@judzks.ba 
 

 

SMJERNICE ZA IZRADU ISTRAŽIVAČKOG PLANA/PROTOKOLA ZA ODOBRENJE 
ISTRAŽIVANJA U JU DOMU ZDRAVLJA KANTONA SARAJEVO 

 

Naučni/znanstveni i stručni radovi trebaju biti napisani prema preporukama pisanja, što uključuje jasno 

i logično strukturiranje teksta, dosljednu terminologiju, pravilno navođenje relevantne literature i 

precizno iznošenje korištenih metoda, kako bi se osigurala provjerljivost, razumljivost, stručnost i 

znanstvenost rada. 

Plan/protokol istraživanja, na temelju kojeg će biti provedeno istraživanje, treba  biti: 

• napisan na jednom od službenih jezika naroda Bosne i Hercegovine; 

• dužina teksta ovisi  o tipu istraživačkog rada; 

• font Times New Roman, veličine 11 ili 12 tačaka. Može se koristiti i drugi čitljiv serif font (npr. Cambria) 

ili sans-serif font (npr. Arial, Calibri); 

• prored 1,5 ili 1,15. 

 

STRUKTURA PLANA/PROTOKOLA ISTRAŽIVANJA 
 

1. NASLOV RADA I OSNOVNE INFORMACIJE 

• Naslov rada; 
• Ime i prezime istraživača; 
• Ustanova/e; 
• Ime i prezime mentora (ako se radi o završnom, magistarskom ili doktorskoj disertaciji). 

 
 

2. UVOD I DEFINICIJA PROBLEMA 

Uvod treba koncizno predstaviti istraživački problem, njegovu stručnu i naučnu važnost, te dosadašnje 

spoznaje, uz naglašavanje nedovoljno istraženih aspekata kroz pregled relevantne literature. 
 

3. HIPOTEZE 

Ako istraživanje zahtijeva postavljanje hipoteza, potrebno je jasno formulirati nultu (H₀) i alternativnu 

(H₁) hipotezu, uz naglasak na njihovu testabilnost i povezanost s ciljevima istraživanja. 
 

4. CILJEVI ISTRAŽIVANJA 

Potrebno je jasno definirati primarne ciljeve koji predstavljaju osnovnu svrhu istraživanja, te sekundarne 

ciljeve koji proširuju analizu ili doprinose dodatnim uvidima. Ciljevi trebaju biti konkretni, mjerljivi i 

usklađeni s postavljenim hipotezama. 

5. ISPITANICI I METODE ISTRAŽIVANJA 

• Istraživači: U istraživanju učestvuju svi članovi tima, uz navođenje imena, naučnih i stručnih 

zvanja i matičnih ustanova. Svaki istraživač ima jasno definiranu ulogu u planiranju, prikupljanju 

podataka, analizi i interpretaciji rezultata. 

Navesti u kojim organizacionim jedinicama i službama Javne ustanove Doma zdravlja Kantona 

Sarajevo je planirano provesti istraživanje, uz precizno navođenje vremena istraživanja. 

• Tip istraživanja:  navesti tip istraživanja (presječno, kohortno, prikaz slučaja i dr.). 

• Ispitanici: definirati veličinu uzorka i jasne kriterije uključivanja i isključivanja, uključujući dob, 

spol, zdravstveno stanje i druge relevantne karakteristike. Navesti način odabira uzorka: 

slučajno, prigodnim ili „snježna grudva“ (snowball) uzorkovanje, pri čemu se osigurava 

informirani pristanak i etička ispravnost istraživanja. 

• Metode istraživanja: Navesti kako će se prikupljati podaci, primjerice analiza dokumentacije, 

strukturirani upitnici, test liste ispitanika, strukturirani intervjui i slično. Ako se koriste aparati i 

uređaji, treba navesti metodologiju njihove primjene, uključujući vrstu i marku. 

Dokumentacija: medicinska dokumentacija uključuje zdravstvene kartone, laboratorijske nalaze, 

protokole, nalaze specijalista i elektronske zapise iz informacionog sistema; nemedicinska 
dokumentacija, poput izvještaja, dopisa, odluka i zapisnika, koristi se za administrativnu 

organizaciju istraživanja. 

Biološki materijal: Ako bi se u istraživanju koristio biološki materijal, jasno definirati svrhu, 

svojstva uzorka, količina, način i mjesto uzimanja, postupci pohranjivanja i uništavanja, te opis 

analiza koje će biti provedene. 
 

Ako je istraživanje dio većeg projekta, nadovezuje se na prethodno istraživanje ili je multicentrično, 

potrebno je navesti naziv projekta, imena istraživača i njihove matične ustanove, mjesto i vrijeme 

provođenja, metodologiju, svrhu te način korištenja rezultata. 
 

Kod određenih istraživanja, po potrebi se pribavlja se saglasnost Agencije za lijekove i medicinska 

sredstva. 
 

Pilot istraživanje: Kod primjene testova koji nisu standardizirani u BiH ili su razvijeni posebno 

za pojedinačna istraživanja, provodi se pilot istraživanje na manjem uzorku. Cilj pilot testiranja 

je provjera jasnoće, validnosti i pouzdanosti instrumenata prije njihove primjene u glavnom 

istraživanju. 

 

Zaštita podataka: Povjerljivost podataka osigurava se dodjelom šifri ispitanicima, 

anonimizacijom podataka i ograničenim pristupom bazi. 

 

Statistička analiza: opisati primijenjenu deskriptivnu statistiku (npr. srednja vrijednosti, 

standardna devijacija, frekvencije, procenti i dr.) i inferencijalne testove (χ² test, t-test, ANOVA, 

korelacione analize i dr.).  Navesti koji će se statistički program koristiti za obradu podataka 

(SPSS, MedCalc i dr.). 

 

6. OČEKIVANI REZULTATI 

Očekivani rezultati predstavljaju predviđene rezultate  istraživanja, uključujući pretpostavke, plan 

analize podataka i način njihove prezentacije ili objave. 

7. DISKUSIJA/RASPRAVA 

Odnosi se na tumačenje dobivenih rezultata u odnosu na prethodna istraživanja, ističući sličnosti, razlike 

i doprinos novim spoznajama. Obuhvaća naučni doprinos kroz produbljivanje teorijskog znanja i stručni 

doprinos kroz praktične implikacije. Također se u njoj prepoznaju ograničenja istraživanja i daju 

smjernice za buduće studije. 
 

8.  ETIČKI ASPEKTI 

Istraživanje se treba provoditi u skladu s Helsinškom deklaracijom i važećim etičkim smjernicama te uz 

odobrenje relevantnog etičkog komiteta. Svi sudionici bit će uključeni na temelju informiranog pristanka, 

koji će biti priložen uz dokumentaciju istraživanja, a posebna pažnja bit će posvećena maloljetnim i 

poslovno nesposobnim ispitanicima, uključujući pristanak njihovih zakonskih zastupnika i prilagođene 

informacije za razumijevanje sudjelovanja. 

9. NAČIN FINANSIRANJA 

Istraživanje će biti financirano iz jasno navedenih izvora, koji će biti transparentno prikazani u 

dokumentaciji i eventualnim publikacijama. Otvoreno navođenje izvora sredstava omogućuje povećanu 

vjerodostojnost i transparentnost istraživanja te povjerenje u dobivene rezultate. Svi mogući sukobi 

interesa bit će unaprijed identificirani i prijavljeni, kako bi se osigurala nepristranost u provedbi i objavi 

istraživanja. 
 

10. PREGLED LITERATURE 

Korištena literatura bit će pravilno citirana prema Vancouverskom ili Harvardskom stilu, osiguravajući 

preciznost i provjerljivost izvora. Izabrani izvori bit će tematski relevantni, pružajući pouzdanu osnovu 

za postavljene ciljeve, hipoteze i interpretaciju rezultata istraživanja. 
 

11.  PRILOZI 

Svi korišteni upitnici, obrasci informiranog pristanka i drugi istraživački instrumenti bit će priloženi uz 

istraživačku dokumentaciju. 


